AMODAU GWAITH CLERIGION
ABSENOLDEB A THÂL MAMOLAETH
Polisi’r Eglwys yng Nghymru yw cydymffurfio â’r ddeddf ar hawliau merched beichiog. I’r pwrpas hwn, amcana hysbysu ei holl glerigion benywaidd o’u hawliau mamolaeth statudol a sicrhau bod pob clerig benywaidd gymwys yn deall yr hawliau hyn.

Mae’r darpariaethau a ganlyn yn berthnasol i glerigion benywaidd sy’n disgwyl geni eu baban ar 1 Ebrill 2007 neu wedi hynny. 

Cyffredinol
Anogir clerigion sy’n feichiog i:

1) Geisio gwybodaeth am y darpariaethau hyn cyn gynted ag y bo modd. Gellir cael cyngor oddi wrth yr Adran Adnoddau Dynol neu’r Adran Gyflogau yng Nghorff Cynrychiolwyr yr Eglwys yng Nghymru; 
2) Hysbysu eu Deon Bro neu eu Harchddiacon o’u beichiogrwydd cyn gynted ag y bo modd fel y gellir trefnu i rywun gymryd eu lle.
Gweithdrefn a Rheolau 

I gymhwyso ar gyfer absenoldeb a thâl mamolaeth, rhaid i chwi: 

1) Hysbysu Adran Gyflogau Corff Cynrychiolwyr yr Eglwys yng Nghymru a’r Deon Bro/Archddiacon. 

2) Roi i Adran Gyflogau Corff Cynrychiolwyr yr Eglwys yng Nghymru dystysgrif mamolaeth MAT B1, a fydd yn datgan wythnos ddisgwyliedig y geni. Gellir cael y dystysgrif hon oddi wrth y meddyg teulu neu’r fydwraig ar ôl ugeinfed wythnos y beichiogrwydd. 

3) Hysbysu (gweler y ffurflen) Adran Gyflogau Corff Cynrychiolwyr yr Eglwys yng Nghymru o ddyddiad cychwyn yr absenoldeb mamolaeth. Mae’n RHAID hysbysu hyn cyn diwedd y bymthegfed wythnos cyn wythnos ddisgwyliedig y geni. Mae gan glerig hawl i newid ei meddwl ar ôl hynny, ond rhaid iddi roi gwybod i’r Adran Gyflogau am y dyddiad cychwyn diwygiedig o leiaf 28 diwrnod cyn y dyddiad hwnnw.

4) Mewn achos o enedigaeth gynamserol, rhaid i’r clerig hysbysu’r Adran Gyflogau cyn gynted ag y bo’n ymarferol bosibl, a chynnwys ffurflen MAT B2, y gellir ei chael oddi wrth y meddyg teulu neu’r fydwraig.

5) Gall clerigion beichiog barhau i weithio mor agos i wythnos ddisgwyliedig y geni ag y dymunant cyn belled â’u bod yn dal i allu cyflawni eu dyletswyddau arferol yn llawn. Os teimlir bod iechyd y clerig neu iechyd ei baban heb ei eni yn dioddef am ei bod yn parhau i weithio, gall yr Eglwys yng Nghymru fynnu bod y clerig yn cael ei harchwilio gan y Meddyg Iechyd Galwedigaethol.

Absenoldeb Mamolaeth
Mae gan bob merch sy’n gweithio hawl i 52 wythnos o absenoldeb mamolaeth, h.y. 26 wythnos o absenoldeb mamolaeth cyffredin a 26 wythnos o absenoldeb mamolaeth ychwanegol. 
Ni all merch gychwyn absenoldeb mamolaeth cyffredin cyn yr unfed wythnos ar ddeg cyn wythnos ddisgwyliedig y geni oni enir y baban cyn hynny.

Os bydd merch yn analluog i weithio yn ystod y pedair wythnos olaf cyn dyddiad y geni oherwydd rheswm yn ymwneud â’i beichiogrwydd, neu ei bod yn esgor cyn iddi fwriadu cychwyn ei habsenoldeb, bydd yr absenoldeb mamolaeth yn cychwyn yn awtomatig. Mae absenoldeb cyffredin ac absenoldeb ychwanegol fel ei gilydd yn cyfrif fel gwasanaeth parhaus.

Tâl Mamolaeth 

Bydd clerigion sy’n bwriadu dychwelyd i’r weinidogaeth daledig yn dilyn beichiogrwydd ac absenoldeb mamolaeth yn gymwys i dderbyn tâl galwedigaethol a thâl mamolaeth statudol fel a ganlyn:

Wythnosau 1-18 yn gynhwysol: Cyfwerth â chyflog llawn, yn cynnwys tâl mamolaeth statudol. 

Wythnosau 19-39 yn gynhwysol: Yn unol â Rheoliadau statudol Tâl Mamolaeth.

Wythnosau 40-52 yn gynhwysol: Dim hawl i Dâl Mamolaeth Statudol.
Dychwelyd at Ddyletswyddau
Ni chaniateir i unrhyw ferch ddychwelyd i’w gwaith yn ystod y pythefnos cyntaf wedi’r geni.

Os bydd merch yn penderfynu cymryd ei hawl i absenoldeb mamolaeth llawn, h.y. 52 wythnos, ni fydd angen iddi hysbysu pa bryd y bydd yn dychwelyd, dim ond dychwelyd ar y diwrnod a hysbyswyd iddi gan yr Adran Gyflogau. Byddai o gymorth, fodd bynnag, pe gallai gysylltu â’r Archddiacon ynglŷn â diwrnod tebygol y dychwelyd.

Os bydd merch yn penderfynu dychwelyd i’w gwaith cyn diwedd cyfnod ei habsenoldeb mamolaeth, rhaid iddi roi wyth wythnos o rybudd o hynny (gweler y ffurflen).

Os bydd merch yn dychwelyd i’w gwaith ar ôl 26 wythnos o absenoldeb mamolaeth cyffredin, bydd ganddi’r hawl i ddychwelyd i’r un swydd ar yr un termau ac amodau gwaith â phe na bai wedi bod yn absennol.

Os bydd merch yn dychwelyd i’w gwaith ar ôl absenoldeb mamolaeth llawn (52 wythnos), bydd ganddi’r hawl i ddychwelyd i’r i’r un swydd ac ar yr un termau ac amodau gwaith oni ellir dangos nad ydyw’n rhesymol ymarferol i wneud hynny. Oni bydd yn bosibl dychwelyd i’r un swydd, bydd yr Archddiacon yn gyfrifol am drafod gyda hi ddewisiadau eraill heb fod ar amodau gwaith llai ffafriol.

Os bydd merch yn methu dychwelyd i’w gwaith yn dilyn absenoldeb mamolaeth oherwydd afiechyd, bydd gofyn iddi hysbysu ei Deon Bro/Archddiacon a daw’r gweithdrefnau ynglŷn ag Analluogrwydd Clerigion i rym.

Cysylltu yn ystod Absenoldeb Mamolaeth
Mae rheoliadau newydd o dan y Ddeddf Gwaith a Theuluoedd 2006 yn darparu “dyddiau cadw mewn cysylltiad” i ferched sy’n disgwyl geni eu baban ar 1 Ebrill 2007 neu wedi hynny.

Mae’r rheoliadau newydd yn caniatáu i ferch sydd ar absenoldeb mamolaeth, os bydd hynny’n dderbyniol i’r Eglwys yng Nghymru, weithio am hyd at ddeng niwrnod yn ystod ei habsenoldeb mamolaeth heb golli ei hawl i absenoldeb na thâl mamolaeth. 

Os bydd clerig yn dymuno gweithio yn ystod absenoldeb mamolaeth, dylai hysbysu’r Archddiacon a dod i gytundeb ar hynny. 

Marw-eni neu Golli Plentyn
Mae hwn yn faes arbennig o deimladwy, ac y mae darpariaethau arbennig ar ei gyfer. At bwrpas y Rheoliadau diffinir genedigaeth fel geni baban byw (waeth pa mor gynamserol) neu eni baban byw neu farw ar ôl 24 wythnos o feichiogrwydd. O dan yr amgylchiadau hyn, bydd gan y ferch hawl i’r un absenoldeb mamolaeth ag y byddai wedi ei gael pe bai ei baban wedi byw.

Fodd bynnag, os bydd merch yn colli ei baban cyn cyrraedd pumed wythnos ar hugain ei beichiogrwydd, ni fydd ganddi hawl i absenoldeb na thâl mamolaeth, ond dylid trin ei habsenoldeb fel afiechyd yn unol â’r darpariaethau ar gyfer anallu clerigion. 

Rhywun i Gymryd eich Lle yn ystod Absenoldeb Mamolaeth 

Yn ystod absenoldeb mamolaeth gwneir yr un trefniadau ar gyfer gwasanaethau a gofal bugeiliol â phan fo’r plwyf yn wag.

Cyngor a Chyfarwyddyd
Gellir cael cyngor ynglŷn â’r darpariaethau hyn oddi wrth:

Yr Adran Adnoddau Dynol, Heol y Gadeirlan, Caerdydd
Yr Adran Gyllid, Heol y Gadeirlan, Caerdydd
Yr Archddiacon 






